
Assartuussineq pillugu Isumalioqatigiissitap sulineranut 

tapiliussaq 

 

Polaroil KNI A/S-ip ilagaa, taannalu immikkoortortaavoq ukuninnga suliaqartoq: 

 

Ikummatissanik imerpalasunik (gasuuliat, timmisartut orsussaat, petroleum aamma benziinat) 

pisiniartarneq, assartuisarneq, toqqortaqartarneq, aammalu ukioq kaajallallugu Kalaallit Nu-

naat tamakkerlugu aammalu akit nikeranngitsut sapinngisamillu appasinnerpaat atorlugit 

atuisunut avatangiisinullu naleqqussaalluni siaruarterisarneq tunisaqartarnerlu.  

 

Teknikkikkut tunisassianullu attuumassutilinnik allanik (uuliarterutissanik, suliffissuarrnut gas-

sinik angerlarsimaffinnilu gassinik) niuerpalaartumik atugassaqartitsilluni ingerlatsiviusinnaa-

suni pisiniartarneq, toqqortaqartarneq tunisaqartarnerlu. 

 

Polaroil Kalaallit Nunaanni najugaqarfinni tamani tankeqarfeqarpoq, taakkulu saniatigut aatsi-

tassanik ujarlerfiit, savaatillit, aalisariutit, umiarsuit sinersorlutik takornariartitsisartut aamma-

lu umiarsuit nunanit allaneersut allat uulianik tunisassianik pilersugaralugit. 

 

 

Umiarsualivinnik ineriartortitsineq 

Polaroil Kalaallit Nunaanni umiarsualivinni ikittuni orsersortarfeqarpoq. Orsersortarfiit tunisas-

sianik tunisisarfiupput, ruujorit kilometerinik arlalinnik takissuseqarsinnaasut atorlugit tanke-

qarfimmut toqqaannartumik attavilerneqarsimasartut. 

Umiarsualivinni orsersortarfeqanngitsuni, aammalu imarsiortunut allanik tunisisarfeqanngitsu-

ni aalisariutit biilit uuliamut tankillit atorlugit gasuuliamik pajunneqartarput, biilillu taakku tan-

keqarfiup umiarsuullu orserneqartup akornanni uteqattaartarput. Taamatut orsersortarneq 

arriissinnaasarpoq, taamaattumillu aalisariutit imaluunniit umiarsuit takornariartaatit piffissaq 

akisooq pisariaqanngitsorlu uninnganerminnut atortariaqartarpaat. Imarsiortunut tunisisarfiit 

sissap sinaaniit ikummatissanik imerpalasunik angallatinut tunisisarput. 

Umiarsualivik nutaaliaasoq tunngaviusumik illoqarfiup tankeqarfianut atuuttumut ruujorilerlu-

gu orsersortarfilersimasariaqarpoq, imaluunniit tankeqarfimmik nutaamik, tunisassianik siunis-

sami umiarsuarnit, Kalaallit Nunaanni umiarsualivinnik assigiinngitsunik atuilersussatut naat-

sorsuutigineqartunit piumaneqalerumaartussanik isumaginnissinnaasunik pilerneqarsimasa-

riaqarluni. 

Taakkununnga assersuutitut Nuuk taaneqarsinnaavoq. Nuummi umiarsualiviliassap Qeqertaka-

sinni sananeqarnissaa eqqarsaatigineqarpoq. Taanna Nuummi Polaroil-ip tankeqarfianut unga-

sissumi inissisimavoq, taamaattumillu Polaroil-ip Qeqertakasinni umiarsualivissamut atasumik 

tankeqarfiliornissamut akuerineqarsinnaanissaa kissaatigineqarpoq. 

Mittarfinnik ineriartortitsineq 

Assartuinermut aningaasartuutit Kalaallit Nunaanni uuliamik tunisassianut akit aalajangersar-

neqartarnerinut pingaarutilittut inissisimapput. 

GLV-p sinerissami mittarfii (Kangerlussuaq kisimi pinnani) ullumikkut timmisartunit suluusalin-

nit minnernit qulimiguulinnillu timmisartorfigineqartarput. Kisiannili assersuutigalugu Nuup 

Mittarfia tallineqassappat, taamaalillunilu timmisartut sukkasuuliat annerusut mittarfimmik 

atuisinnaalissappata, orsussamik jet A-1-imik pilersuinissamut pisariaqartinneqartut annertu-

seriarujussuartussaapput. Tamatuma kingunerisaanik biilit uuliamut tankillit, Polaroil-ip tanke-

qarfiata mittarfiullu akornanni uteqattaarlutik angalasartussat pisariaqartinneqalertussaapput. 

Aamma Ilulissani mittarfik tallineqassappat taamatut pisoqartussaavoq. Tamatuma kinguneri-

saanik mittarfimmut aqqusernup ataannartup angallavigineqarnera annertusisussaavoq. 

Sullualuk 

Kalaallit Nunaannut aamma Kalaallit Nunaanniit imaatigut silaannakkullu angallanneq eqqar-

saatigalugu Kalaallit Nunaata imartaata siunissaa qanoq takorloorneqarpa? Siunissami imaati-

gut angallaviit suut, Kalaallit Nunaannut eqqumaffigissallugit pingaaruteqartut atorneqassap-

pat, soorlu Sullualuk? 

Umiarsuit Sullualukkut angalasartut amerlissappata, Kalaallit Nunaata imartaata angallavigine-

qarnera kalluarneqartussaavoq, tamatumunngalu atatillugu Kalaallit Nunaata aningaasaqar-

nikkut pissarsinerpaanissani soqutigaa, aammalu tamanna qulakkeerneqarsinnaava? Periarfis-

sami tassani avatangiisit ulorianartorsiortinneqarsinnaapput, kisianni qanorluunniit pisoqassa-

galuarpat Sullualuk aqqutigalugu angalasoqarsinnaalerpat erngerluni umiarsuit angallatilersus-

saapput. 

Polaroil-imut tunngatillugu tankeqarfiit amerlineqarnissaat pisariaqartussaavoq, imaluunniit 

imaani orsussamik toqqorsisinnaanermut periarfissaminik annertusaanermigut eqaassuseq 

angalasinnaanerlu annertusitinneqartariaqassalluni. 

Avataata imartaani suliat/uuliamik ujarlerneq 

Imartap avataani suliassat/uuliamik ujarlernissat naatsorsuutigisat – taakkulu malitsigisaannik 

suliassat – pissutaallutik, ujarlernerup annertusaanerullu nalaani Kalaallit Nunaanni umiarsua-

livinni orsussamik toqqortarineqartumik piumasaqarneq annertusinnaavoq. 

